
REPUBLIKA E SHQIPËRISË 

KUVENDI 

 

PROJEKTLIGJ 

Nr.  ____/_________ 

 

 

PËR DISA SHTESA DHE NDRYSHIME NË LIGJIN NR. 10019, DATË 29.12.2008 

“KODI ZGJEDHOR I REPUBLIKËS SË SHQIPËRISË”, I NDRYSHUAR 

 

 

Në mbështetje të nenit 81 dhe 83, pika 1 të Kushtetutës, me propozimin e ________________, 

 

KUVENDI I 

REPUBLIKËS SË SHQIPËRISË 

 

VENDOSI: 

 

Në ligjin nr. 10019, datë 29.12.2008 “Kodi Zgjedhor i Republikës së Shqipërisë”, i ndryshuar, 

bëhen këto shtesa dhe ndryshime: 

 

Neni 1 

 

Në nenin 2 bëhen këto ndryshime: 

-  Pika 21 riformulohet si vijon:  

“Votim për të tretët” është votimi kur zgjedhësi voton në emër dhe për llogari të personave të 

tjerë, të pranishëm ose jo në qendrën e votimit. Me përjashtim të rastit të parashikuar në nenin 

108 të këtij Kodi, votimi për të tretët është i kundërligjshëm dhe dënohet sipas Kodit Penal. 

 

- Shtohet pika 21/1 me përmbajtjen si vijon 

“Votim familjar” është formë e votimit për të tretët dhe ndodh kur një pjestar i familjes, si rregull 

kryefamiljari, voton në emër dhe për llogari të pjestarëve të tjerë. 

 

Neni 2 

 

Pas nenit 3 shtohet neni 3/1 me këtë përmbajtje: 

 

“Neni 3/1 

Kodi Zgjedhor dhe barazia gjinore 

 

1.      Ky Kod garanton parimin e barazisë gjinore, sipas përcaktimeve që i jep këtij parimi 

legjislacioni në fuqi në Republikën e Shqipërisë. Pjesëmarrja e drejtëpërdrejtë dhe aktive në jetën 

politike dhe pubike e gjinisë më pak të përfaqësuar përbën instrument themelor në konsolidimin 

e sistemit demokratik. Asnjë dispozitë e këtij Kodi nuk mund të zbatohet ose interpretohet në 

kundërshtim ose në shkelje të këtij parimi.  

2.   Detyrimi sipas pikës së parë të këtij neni i përket subjekteve zgjedhore, administratës 

zgjedhore dhe gjykatës. Komisioni Qendror i Zgjedhjeve ka të drejtë të ndërhyjë në çdo kohë 

mbi tagrat që subjektet zgjedhore kanë sipas këtij Kodi, të kërkojë nga subjektet zgjedhore 

pushimin e cënimit të këtij parimi dhe, në rast mosveprimi, të ndërhyjë kryesisht për rivendosjen 

e tij. 

3.    Kodi Zgjedhor nxit barazinë gjinore për organet e zgjedhura dhe administratën zgjedhore 

përmes: 

 a) vendosjes së kuotave gjinore në jo më pak se 30 përqind të përbërjes së Kuvendit të 

Shqipërisë dhe organeve të njësive bazë të qeverisjes vendore, 

 b) vendosjes së kuotave gjinore në jo më pak se 30 përqind të përbërjes së të gjithë niveleve 

të administratës zgjedhore, 

 c) marrjes së masave në reduktimin dhe eleminimin e votimit për të tretët, votimit familjar, 

ruajtjen dhe garantimin e fshehtësisë së votimit. 

      ç) hartimit dhe publikimit të statistikave operative për pjesëmarrjen e gjinisë më pak të 

përfaqësuar në ditën e zgjedhjeve, si dhe të statistikave të sakta për pjesëmarrjen e saj në votime 

dhe rezultatin e zgjedhjeve, me qëllim sensibilizimin dhe marrjen e masave të duhura për të 

nxitur më tej këtë pjesëmarrje.” 

 

Neni 3 

 

Në nenin 19, pika 2 në fund shtohet kjo fjali: “Në rast të mbarimit të parakohshëm të mandatit të 

anëtarit të KQZ-së të gjinisë më pak të përfaqësuar zëvendësimi me anëtarin e ri bëhet kurdoherë 

nga gjinia më pak e përfaqësuar.” 

 

Neni 4 

 

Në nenin 21 bëhen këto ndryshime: 

 

-  Në fund të pikës 12shtohet kjo fjali: “Në buletinin e zgjedhjeve publikohen edhe të dhënat 

statistikore për pjesëmarrjen në zgjedhje të gjinisë më pak të përfaqësuar dhe rezultatet zgjedhore 

për kandidatët nga kjo gjini.” 

 

-  Pas pikës 12 shtohet pika 12/a me këtë përmbajtje: 

“12/a. KQZ-ja publikon të dhënat statistikore për çështjet gjinore për përbërjen e organeve të 

zgjedhura ose të emëruara nga Kuvendi, duke përditësuar këto të dhëna ndër vite.” 

 

- Pika 15 sndryshohet si vijon: “15. Ushtron mbikëqyrjen e financimit të partive politike dhe 

fushatave zgjedhore në përputhje me parashikimet e Pjesës VII të këtij Kodi dhe Nenit 15/2 të 

ligjit “Për partitë politike.” 

 

- Pika 17 ndryshohet si vijon: “17. Shqyrton dhe zgjidh ankesat e subjekteve zgjedhore dhe 

individëve në lidhje me shkeljet e mundhsme të ligjit gjatë fushatës zgjedhore dhe procesit 

zgjedhor në përputhje me rregullat e këtij Kodi.” 

Pas pikës 18 shtohen pika 18/a dhe 18/b me këtë përmbajtje: 

“18/a. Miraton rregullat dhe formularët për raportimin mbi financimin e fushatave zgjedhore, 

monitoruesit e financimit të fushatave dhe për raportimin financiar të audituesve të pavarur të 

fushatave. 

18/b. Krijon,si dhe miraton rregullat e organizimit dhe funksionimit te Qendrës së Trainimeve të 

Administratës Zgjedhore, përcakton procedurat e aplikimit dhe tëpërzgjedhjes, si dhe realizon 

trainimin fillestar dhe vazhdues të administratorëve zgjedhorë.” 

 

Neni 5 

 

Në nenin 27, pika 4 ndryshohet si vijon: 

“4. Për Bashkinë e Tiranës secila nga njësitë administrative përbën zonë administrimi zgjedhor 

më vete.” 

 

Neni 6 

 

Në nenin 28, pika 2 ndryshohet si vijon: 

“2. Në rast tëzgjedhjeve të pjeshme ose të parakohshme, KZAZ-ja ngrihet jo me vonë se 10 ditë 

nga data e nxjerrjes së dekretit të Presidentit të Republikës për caktimin e datës së zgjedhjeve.” 

 

Neni 7 

 

Neni 29 ndryshohet si vijon: 

“Neni 29 

Përbërja e KZAZ-së 

 

1. KZAZ-ja përbëhet nga 3 anëtarë dhe sekretari joanëtar, të cilët përzgjidhen nga KZQ-ja 

me short të hedhur mes shtetasve me të drejtë vote që kanë përfunduar me sukeses kurset e 

trainimit të KQZ-së dhe janë certifikuar prej saj si administrator zgjedhorë. Nga shorti 

përjashtohen personat ndaj të cilëve janë vendosur masa disiplinore për marrëdhenien e tyre si 

administratorë zgjedhorë. Në aktin e emërimit KQZ-ja përcakton administratorin zgjedhor me 

moshën më të vjetër si kryetar të KZAZ-së dhe atë që vjen menjëherë pas tij në moshë në detyrën 

e zëvendëskryetarit të KZAZ-së. 

2. Sekretari i KZAZ-së zgjidhet nga radhët e e personave që plotësojnë kushtet e pikës 1 të 

këtij neni dhe që ka formimin jurist. 

3. Procedurat, krieteret dhe modalitetet e hedhjes së shortit sipas këtij neni përcaktohen me 

akt normativ të KQZ-së. 

4. Anëtarët e KZAZ-së dhe sekretari nuk janë të punësuar me kohë të plotë. KQZ-ja 

përcakton orarin e punës së KZAZ-së gjatë periudhës zgjedhore dhe jashtë saj. Për punën e kryer 

anëtari dhe sekretari i KZAZ-së përfitojnë shpërblim në masën e caktuar me vendim të KQZ-së. 

5. Kur vendi i anëtarit ose sekretarit të KZAZ-së mbetet vakant ai plotësohet në përputhje 

me rregullat e përcaktuara në këtë nen dhe jo më vonë se 10 ditë nga data e krijimit të vakancës. 

Gjatë periudhës së zgjedhjeve vendet vakante plotësohen brenda 2 ditësh nga momenti i krijimit 

të tyre.” 

Neni 8 

 

Në nenin 31, shkronja “c” ndryshohet si vijon: 

“c) si rregull,është me vendbanim brenda zonës zgjedhore përkatëse”. 

 

Neni 9 

 

Në nenin 32 bëhen këto ndryshime: 

- Pika 2, shkronja “ç” dhe “d” shfuqizohen. 

 

- Pika 3 ndryshohet si vijon: 

“3. Subjektet zgjedhore ose përfaqësuesit e tyre në KQZkanë të drejtë të kërkojnë që anëtari 

dhe/ose sekretari i KZAZ-së të lirohet ose shkarkohet nga kjo detyrë vetëm për rastet e 

parashikuar në këtë nen. Në çdo rast kërkesa për lirim ose shkarkim duhet të bëhet me shkrim 

dhe të përmbajë argumente dhe fakte për shkeljen e pretenduar. KQZ-ja edhe kryesisht, me 

kërkesën e një anëtari të saj apo Sekretarit të Përgjithshëm të KQZ-së, ka të drejtë të shkarkojë 

apo të lirojë anëtarin apo sekretarin e KZAZ-së nga detyra.  

 

- Shtohet pika 4 me këtë përmbajtje: 

“4.   Në rast se anëtari apo sekretari i KZAZ-së që lirohet ose shkarkohet i përket gjinisë më 

pak të përfaqësuar, zëvendësimi bëhet si rregull po nga gjinia më pak e përfaqësuar.” 

 

 

Neni 10 

 

Neni 35, pika 5 ndryshohet si vijon: 

“5.Në rast se KZAZ-ja nuk krijon do të shumicën vendimmarrëse atëherë sekretari ia dërgon 

çështjen për shqyrtim KQZ-së brenda 24 orëve. Vendimi i KQZ-së është i detyrueshëm për 

zbatim nga KZAZ-ja.” 

 

 

Neni 11 

 

Neni 36 ndryshohet si vijon:  

“Neni 36 

Përbërja e KQV-së 

 

1. KQV-ja përbëhet nga tre anëtarë nga të cilët njëri prej tyre është sekretar i KQV-së. 

Anëtarët e KQV-së përzgjidhen me short nga KZAZ-ja midis shtetasve me të drejtë vote që kanë 

përfunduar me sukses kurset e trainimittë KQZ-së dhe janë certifikuar prej saj si administratorë 

zgjedhorë. Nga shorti përjashtohen personat ndaj të cilëve janë vendosur masa disiplinore në 

marrëdhënien e tyre si administratorë zgjedhorë.  Anëtari i përzgjedhur nga shorti me moshën më 

të vjetër kryen njëkohësisht edhe detyrën e kryetarit të KQV-së. 

2.  Sekretari i KQV-së përzgjidhet midis personave që plotësojnë kushtet sipas pikës 1 të këtij 

3. Procedurat, kriteret dhe modalitetet për hedhjen e shortit, sipas pikës 1 të këtij neni 

përcaktohen me akt normative të KQZ-së. 

4. Anëtarët dhe sekretari i KQV-së emërohen vetëm për periudhën e zgjedhjeve dhe jo më vonë 

se 30 ditë para datës së zgjedhjeve dhe në rastin e zgjedhjeve të pjeshme ose të parakohshme 20 

ditë para datës së zgjedhjeve.  

5.   Kur vendi i anëtarit apo sekretarit të KQV-së mbetet vakant, ai plotësohet brenda 3 ditëve por 

në çdo rast jo më vonë se 24 orë para hapjes së procesit të votimit. Zëvendësimi i anëtarëve ose 

sekretarit të larguar apo që nuk paraqiten në detyrë ditën e zgjedhjeve bëhet jo më vonë se 2 orë 

nga njoftimi i mungesës së tyre.”  

 

Neni 12 

 

Në nenin 38, shkronja “c” ndryshohet si vijon: 

“c) si rregull, është me vendbanim brenda zonës zgjedhore përkatëse.” 

 

Neni 13 

 

Në nenin 39 bëhen këto ndryshime: 

- Pika 1, shkonja “ç” shfuqizohet. 

- Shtohet pika 3 me këtë përmbajtje: 

“3.   Në rast se anëtari apo sekretari i KQV-së që lirohet ose shkarkohet i përket gjinisë më 

pak të përfaqësuar, zëvendësimi kryhet po nga gjinia më pak e përfaqësuar.” 

 

Neni 14 

 

Neni 42, pika 5 ndryshohet si vijon: 

“5. Në rast se KQV-ja nuk arrin të marrë vendim brenda afatit përkatës, çështja i dërgohet 

menjëherë për shqyrtim KZAZ-së nga një anëtar i KQV-së, sekretari i KQV-së ose nga çdo 

subjekt tjetër i interesuar. Vendimi i KZAZ-së zbatohet nga KQV-ja.” 

 

Neni 15 

 

Neni 44, shkonja „c” shfuqizohet. 

 

Neni 16 

 

Në nenin 48, pika 2, shkronja “b” pas fjalisë së parë shtohen fjalitë me këtë përmbajtje:  “Kjo 

listë ka të evidentuar gjininë e zgjedhësve. Kjo e dhënë nuk formon përbërës zgjedhor sipas këtij 

Kodi dhe nuk mund të përdoret në asnje rast ose rrethane si justifikim nga KQV-ja për të mos 

lejuar zgjedhësit të votojnë. Evidentimi i gjinisë sipas kësaj dispozite bëhet vetëm për qëllim të 

mbledhjes së të dhënave statistikore.” 

 

Neni 17 

 

Neni 52, pika 1, fjalia e fundit shfuqizohet. 

Neni 18 

 

Neni 53, pika 3 shfuqizohet. 

 

Neni 19 

 

Në nenin 61, pas pikës 1 shtohet pika 1/a me këtë përmbajtje: 

“1/a.  Kur Drejtoria e Përgjithshme e Gjendjes Civile bën publikimin e ekstraktit të përbërësve 

zgjedhorë sipas nenit 51 të këtij Kodi, si dhe kur përmbushet afati i përcaktuar në pikën 1 të nenit 

56, Drejtoria e Përgjithshme e Gjendjes Civile i dorëzon KQZ-së, përveç numrit të zgjedhësve në 

rang vendi, edhe të dhënat e mëposhtme statistikore: 

a) numrin dhe përqindjen e zgjedhësve sipas gjinisë, në rang vendi, zone zgjedhore dhe zone 

qendre votimi; 

b)  numrin dhe përqindjen e zgjedhësve që votojnë për herë të parë në rang vendi, zone 

zgjedhore dhe zone qendre votimi; 

c) numrin dhe përqindjen e zgjedhësve deri në moshën 30 vjeç në rang vendi, zone zgjedhore 

dhe zone qendre votimi; 

ç) numrin dhe përqindjen e zgjedhësve nga 30 deri në 50 vjeç në rang vendi, zone zgjedhore 

dhe zone qendre votimi; 

d) numrin dhe përqindjen e zgjedhësve mbi 50 vjeç në rang vendi, zone zgjedhore dhe zone 

qendre votimi. 

Këto të dhëna mbahen të përditësuara dhe publikohen nga KQZ-ja pas marrjes së tyre në 

dorëzim dhe në Buletinin e Zgjedhjeve.” 

 

Neni 20 

 

Në nenin 64, shtohet shkronja “e” me këtë përmbajtje: 

“e) deklaratën me shkrim të nënshkruar nga Kryetari i partisë politike ku përmendet angazhimi 

solemn për refuzimin për të marrë pjesë në praktika të blerjes së votës, marrjes së financimeve 

apo përfitimeve të kundërligjshme veçanërisht nga ato që vijnë nga aktivitete kriminale, si dhe 

përkushtimin për të konkuruar në zgjedhje në mënyrë të ndershme dhe me integritet. Teksti i 

Deklaratës përcaktohet me vendim të KQZ-së.” 

 

Neni 21 

 

Në nenin 67, pika 6 ndryshohet si vijon: 

“6.  Për çdo zonë zgjedhore jo më pak se një në çdo tri emra të njëpasnjëshëm të listës 

shumëmërore duhet t‟i përkasë secilës gjini. 

Për zgjedhjet e organeve të qeverisjes vendore për çdo këshill bashkiak një në çdo dy emra të 

njëpasnjëshëm në renditje duhet t‟i përkasë secilës gjini. ” 

 

Neni 22 

 

Në nenin 71, shtohet pika 4 dhe 5 me këtë përmbajtje: 

"4. Procedura e verifikimit të nënshkrimeve bëhet publike dhe në përputhje me modalitetet e 

përcaktuara me akt normativ nga KQZ-ja. 

5. Në përfundim të procesit të verifikimit të nënshkrimeve KQZ-ja miraton aktinpërkatës 

administrativ, ndaj të cilit mund të bëhet ankim nga subjekti i interesuar në Kolegjin Zgjedhor 

brenda 3 ditëve.” 

 

Neni 23 

 

Neni 79 ndryshohet si vijon: 

“Neni 79 

Afishimi i materialeve propagandistike 

 

1. Kryetari i bashkisë përcakton vendet publike për afishimin prej partive dhe subjekteve të 

tjera zgjedhore të materialeve propagandistike. Vendet e caktuara duhet të jenë në ambiente që 

sigurojnëvizibilitet publik dhe të kenë hapësirë të mjaftueshme ku të gjitha subjektet zgjedhore 

që marrin pjesë në zgjedhje të paraqesin programet e tyre zgjedhore dhe mesazhet zgjedhore. 

2. Gjatë fushatës zgjedhore, përdorimi dhe afishimi i çdo materiali tjetër statik për 

propagandë zgjedhore, përfshirë flamujt dhe posterat, lejohet vetëm në një largësi prej deri 5 

metrash nga zyra zgjedhore e partisë politike/subjektit zgjedhor.  

3. Ndalohet përdorimi i materialeve propaganduese statike në kundërshtim me përcaktimet e 

bëra në pikën 2 të këtij neni. Me “materiale propaganduese statike”kuptohentë gjitha materialet 

që i shërbejnë subjektit zgjedhor/partisë politike për promovimin e fushatës zgjedhore dhe që 

janë vendosur ose afishuar në vende ose hapësira publike me akses publik, si shtyllat e ndriçimit 

të rrugëve, fasadat e ndërtesave, sheshet, pjesët ballore të dyqaneve ose ndërtesave, përgjatë 

rrugëve të qyteteve, etj.  

4. Policia Bashkiake dhe/ose Policia e Shtetit garantojnë zbatimin e përcaktimeve të bëra në këtë 

nen duke hequr menjëherë çdo material propagandues të subjekteve zgjedhorë në vendet jashtë 

përcaktimeve të bëra në pikën 1 dhe 2 të këtij neni.» 
 

Neni 24 

 

Neni 81, pika 3 shfuqizohet. 

 

Neni 25 

 

Në nenin 84 behen këto ndryshime: 

 

-  Pika 4 ndryshohet si vijon: “4. Partitë politikë dhe çdo subjekt tjetër e ka të ndaluar bërjen e 

reklamave politikë kundrejt pagesës 3 muajt fundit para datës së zgjedhjeve.” 

 

-  Pika 5, pika 6, pika 7, pika 8 dhe pika 9 shfuqizohen. 

 

- Pika 10 ndryshohet si vijon: “10. Ndalohet transmetimi i reklamave të paguara ose të 

financuara nga institucionet shtetërore dhe/ose nga çdo ent publikapo shoqëri tregtare ku shteti 

ka aksione për periudhën kohore 3 muaj para datës së zgjedhjeve deri në datën e zgjedhjeve, me 

përjashtim të atyre qëtransmetohen për rritjen ndërgjegjësimit të zgjedhësve, nxitjen e 

pjesëmarrjes në votim apo aspekte të tjera të procesit zgjedhor ose njoftime të tjera të 

parashikuara me ligj.” 

Neni 26 

 

Në nenin 85 bëhen këto ndryshime: 

- Pika 1 fjala “40 ditë” ndryshohet në “100 ditë”. 

- Pika 1, në fund të fjalisë së parë shtohet kjo fjali: “Jo më pak se 30 përqind e anëtarësisë së 

Bordit të Monitorimit të Medias duhet t‟i përkasë gjinisë më pak të përfaqësuar.” 

 

- Shtohet pika 1/a me këtëpërmbajtje: 

“1/a. Jo me vonë se 3 muaj para datës së zgjedhjeve KQZ miraton dhe publikon Metodologjinë e 

Monitorimit të Medias që do të përdoret nga Bordi i Monitorimit të Medias.  

-  Pika 2 shtohet ne fund fjalia. “Raportet e monitorimit të medias publikohen në faqen e 

internetit të KQZ-së menjeherë sapo depozitohen në KQZ.” 

 

Neni 27 

 

Neni 84, pika 1 shfuqizohet. 

 

Neni 28 

 

Në nenin 87 bëhen këto ndryshime: 

- Shtohet pika 2 me këtë përmbajtje: “2. KQZ-ja përcakton me vendim rregullat dhe modalitetet 

e nevojshme për llogaritjen e vlerës monetare të dhurimeve në natyre ose të shërbimeve të 

dhëna.” 

- Shtohet pika 3 me këtë përmbajtje: 

“3.Për qëllime të zbatimittëkëtij Kodi, kontributete ose kreditet e dhëna kandidatëve të 

subjekteve zgjedhore konsiderohen si kontribute për partinë politike për të cilën ata kandidojnë.” 

 

Neni 29 

 

Neni 88 bëhen këto ndryshime: 

- Pika 2 në fund shtohet fjalia: “Përdorimi i burimeve njerëzore përfshin edhe presionin ose 

ofrimin e përfitimeve nëpunësve publikë ose nxënësve për të marrë pjesë në veprimtari që lidhen 

me fushatën zgjedhore jashtë orarit të punës ose mësimit. 

 

- Shtohet pika 4 dhe pika 5 me këtë përmbajtje: 

“4.Ndalohet transmetimi nga Radio Televizioni Publik i aktiviteteve të institucioneve publike 

qendrore dhe vendore për qëllime zgjedhore. Një aktivitet është për qëllime zgjedhore kur ai 

promovon arritjet institucionale, investimet ose progresin me punët publike ose kur promovon 

aspekte specifike të programit zgjedhor të subjektit zgjedhor. 

5. KQZ nxjerr udhëzime të hollësishme për të përcaktuar përdorimin dhe shpërdorimin e 

burimeve publike.” 

Neni 30 

 

Në nenin 89 bëhen këto ndryshime: 

- Në pikën 3, shkronja “a” fjala “2 vite” ndryshohet  në “3 vite”. 

- Në fund të shkronjës “a” shtohet fjalia. “Ky ndalim zbatohet edhe në rastin e 

nënkontraktimeve apo të kontratave te partneritetitpublik privat.” 

- Shtohet pika 4 me këtë përmbajtje:  

“4.Personat fizikë ose personat juridikë që i kanë bërë dhurime një partie politike apo kandidati 

në zgjedhje nuk mund të përfitojnëpër periudhën deri 3 vjet pas datës së zgjedhjeve,kontrata 

publike, kontrata të partneritetit publik privat ose në çdo mënyrë mënyrë tjetër fonde me vlerën 

torale që tejkalon shumën prej 10 milion lekë,përfshirë edhe si nënkontraktues të një 

kontrate/koncesioni publik.” 

 

Neni 31 

 

Në nenin 90 bëhen këto ndryshime: 

- Pika 2 fjalët “100 mijë lekë” ndryshohen në “30 mijë lekë”. 

-  pika 3 ndryshohet si vijon:“3. Shuma e shpenzimeve të bëra nga një parti politike, 

përfshirë kandidatët e saj, për një fushatë zgjedhore nuk duhet të jetë më shumë se 2 herë më e 

madhe se shuma më e lartë që ka marrë një subjekt zgjedhor nga fondet publike për qëllime 

zgjedhore, në përputhje me nenin 87/3 të këtij Kodi. Çdo shpenzim i fushatës zgjedhore 

dokumentohet dhe zbatohet në përputhje me legjislacionin fiskal në fuqi. Për zbatim të këtij Kodi 

“shpenzim për fushatë"është çdo shpenzim që bën një parti ose kandidatët e saj për qëllime të 

fushatës zgjedhore, pavarësisht datës se kur është bërë.” 

 

Neni 32 

 

Pas nenit 90 shtohen nenet 90/1,neni 90/2 dhe neni 90/3 me këtë përmbajtje: 

 

Neni 90/1 

Deklarimi dhe publikimi 

 

1.Subjektet zgjedhore janë të detyruara të paraqesin Raport Financiar për fushatën zgjedhore në 

KQZ brenda 60 ditëve nga shpallja e rezultatit të zgjedhjeve. 

2. Raporti i përmendur në pikën 1 të këtij neni dorëzohet sipas një modeli të miratuar nga 

KQZ-ja. Ai duhet të përmbajë informacion në lidhje me: 

- Çdo dhurim që i është bërë partisë/subjektit zgjedhor (duke përfshirë edhe degët dhe 

kandidatët e saj) gjatë fushatës zgjedhore dhe gjashtë muaj para fushatës dhe burimin e 

tij, përfshirë edhe dhurimet në natyrë. 

- Të ardhurat për qëllime të fushatës zgjedhore nga të gjitha burimet e tjera të lejuara.  

- Të gjithë zërat e shpenzimeve për qëllime të fushatës zgjedhore siç përcaktohen në 

vendimin e KQZ-së dhe në nenin 90.3. 

- Bilancin e aseteve dhe detyrimeve të partisë politike për periudhën nga dekretimi i Datës 

së Zgjedhjeve deri në Datën së Zgjedhjeve. [S

3. Çdo parti politike që merr pjesë në zgjedhje mban dhe ruan në arkivë për një periudhë prej 7 

vjetësh, dokumentacionin e plotë dhe të hollësishëm të statusit të saj financiar dhe të degëve 

të saj për periudhën që mbulon ky raport, duke përfshirë: 

- librat e llogarive/kontabilitetit, mbajtur në përputhje me legjislacionin në fuqi, ku 

pasqyrohen të gjitha të ardhurat sipas burimit dhe shumës, identifikohet si është bërë 

pagesa, si dhe pagesat e bëra personave të tretë, qëllimet e pagesave dhe se si është kryer 

çdo pagesë; 

- dokumentacionin e të gjitha shpenzimeve të bëra; 

- situatën dhe lëvizjet në llogarinë e saj bankare; 

- dokumentacionin e plotë të pronave të paluajtshme që zotëron partia politike, si dhe çdo 

kontratë të lidhur për marrje me qira, dhënie me qira, porositje, apo shitje të pronave të 

luajtshme dhe të paluajtshme. 

 

Neni 90/2 

Monitorimi i fushatës zgjedhore 

 

1. Jo më vonë se një muaj para fillimit të fushatës zgjedhore, KQZ-ja cakton një numër të 

mjaftueshëm personash për të monitoruar përmbushjen nga subjektet zgjedhore të detyrimeve në 

lidhje me financimin e fushatës. Monitoruesit duhet të përzgjidhen nga personat me përvojë në 

vëzhgimin e zgjedhjeve.  

2. KQZ-ja përcakton me një udhëzim të posaçëm kriteret për përzgjedhjen e monitoruesve 

si dhe për objektin e monitorimit. Monitorimi kufizohet me vëzhgimin e respektimit të 

verifikueshëm lehtësisht të detyrimeve të subjekteve zgjedhore në lidhje me fushatën zgjedhore, 

duke përfshirë respektimin e ndalimeve dhe kufizimeve të formave të caktuara të fushatës dhe 

shpërdorimit të burimeve shtetërore.  

3. Monitorimi nuk duhet t‟i ekspozojë monitoruesit ndaj rreziqeve të panevojshme.  

4. Monitorimi nuk kërkon që monitoruesit të llogarisin shpenzimet totale për fushatë 

zgjedhore nga subjekti zgjedhor ose variablat e ndryshme financiare që kërkojnë mbledhje të 

metadatave të zgjeruara.  

5. Në rastet kur monitoruesit vërejnë shkelje gjatë procesit të monitorimit, ata informojnë 

KQZ-në përmes mënyrës sëpërcaktuar nga KQZ-ja, në të njëjtën ditë që bëhet vëzhgimi. 

 

Neni 90/3 

Portali për denoncime në lidhje me financimet 

 

1. KQZ-ja krijon dhe mirëmban për periudhën 3 muaj para datës së zgjedhjeve deri nëgjashte 

muaj pas datës sëzgjedhjeve portalin në internet, me akses të lirë, për të denoncuar prej kujtdo 

shkeljet e mundshme të këtij Kodi nga subjektet zgjedhore dhe kandidatët në lidhje me 

financimin e fushatës. 

2. Kriteret dhe procedurat e hollësishme për funksionimin dhe mirëmbajtjen e portalit, 

procedurat e hetimit administrativ dhe afatet e tij, si dhe konkluzionet qe duhet të arrihen në 

përfundim të tij përcaktohen me vendim të KQZ-së.” 

Neni 33 

 

Neni 95 ndryshohet si vijon: 

“Neni 95 

Ngritja dhe funksionimi i Grupit të Numërimit të Votave (GNV) 

 

1. Për numërimin e votave në rang ZAZ-je, me vendim të KZAZ-së 10 ditë para ditës së votimit 

caktohen Grupete Numërimit të Votave. Numri i Grupeve të Numërimit është dy për çdo 

tavolinë numërimi sipas pikës 2, të nenit 94 të këtij Kodi. Anëtarët e grupeve të numërimit të 

votave duhet të plotësojnë kushtet e nenit 30 dhe 31 të këtij Kodi.  

2.  Grupet e Numërimit të Votave përbëhen nga dy anëtarësecili. Anëtarët e Grupit të Numërimit 

të Votave përzgjedhen nga KZAZ-ja me short midis shtetasve me të drejtë vote që kanë 

përfunduar me sukses kurset e trainimit të KQZ-së si administrator zgjedhorë.Nga shorti 

përjashtohen personat për të cilët është marrë masë disiplinore në marrdhënien si administrator 

zgjedhorë. Në vendimin për emërimin e e Grupit të Numërimit të Voatave anëtari më i vjetër në 

moshë emërohet numërues i parë ndërsa anëtari i dytëështësekretar. 

3.  Procedurat, kriteret dhe modalitetet për hedhjen e shortit sipas pikës 2 të këtij neni 

përcaktohen me akt normativ të KQZ-së. 

4.  Një grup numërimi numëron jo më pak se 5 qendra votimi dhe jo më shumë se 10 qendra 

votimi. Në përfundim të këtij procesi Grupi i Numërimit të Votave zëvendësohet nga Grupi tjetër 

i Numërimit sipas pikës 1 të këtij neni.  

5.   KQZ-ja përcakton me akt normativ kriteret për numrin e grupeve të numërimit të votave për 

çdo vend numërimi të votave, mënyrën e organizimit të punës, ndarjen e detyrave midis 

anëtarëve të Grupit të Numërimit të Votave, si dhe rregullat për radhën e veprimeve që kryhen 

prej tyre. Për punën e kryer anëtarët e Grupit të Numërimit të Votave marrin shpërblim në masën 

e përcaktuar me vendim të KQZ-së.” 

 

Neni 34 

 

Neni 96 shfuqizohet. 

 

Neni 35 

 

Në nenin 100, pika 1, fjalia e dytë fjalët “Kryetari dhe Sekretari i KQV-së të shoqëruar nga një 

anëtar i KQV-së që kërkon, paraqiten në selinë e KZAZ-së dhe tërheqin” zëvendësohen me fjalët 

“KQV-ja paraqitet në selinë e KZAZ-së dhe tërheq:” 

 

Neni 36 

 

Në nenin 102, pika 2, shfuqizohen fjalët ”me të njëjtën përkatësi politike” dhe fjala 

“zëvendëskretarit” ndyshohet në “anëtarit tjetër”. 

 

Neni 37 

 

Në nenin 105 bëhen këto ndryshime: [S

- Pika 1, shkronja “b” fjalët “një prej anëtarëve i caktuar me vendim të KQV-së” zëvendësohen 

me fjalët “anëtari i KQV-së”. 

- Në fjalinë e dytë të shkronjës “b” fjalët “anëtarëve të tjerë të KQV-së të cilët e verifikojnë 

menjëherë” zëvendësohen me fjalët “KQV-së, e cila verifikon menjëherë”. 

- Në shkronjën “dh” fjalët “një anëtar i caktuar me vendim të KQV-së” zëvendësohen me fjalët   

“nga anëtari i KQV-së”. 

- Pika 2 riformulohet: “2. Sekretari i KQV-së kujdeset për ruajtjen e radhës sëvotimit të 

zgjedhësve.” 

 

Neni 38 

 

Neni 109, pika 4 fjalët “ose çdo anëtar i KQV-së”, zëvendësohen me fjalët “sekretari i KQV-së”. 

 

 

Neni 39 

 

Neni 113 bëhen këto ndryshime: 

- Fjalia e parë ndryshohet si vijon: “Pas marrjes së vendimit për mbylljen e votimit, KQV-ja 

kryen sipas radhës veprimet e mëposhtme:” 

- Në fillim të pikës 1, 2, 3 dhe 4 fjalët “nën vëzhgimin e të gjithë anëtarëve të KQV-së” 

zëvendësohen me fjalët “nën vëzhgimin e të gjithë të pranishmëve”. 

- Pika 1, shkonja “b” fjalët “anëtarëve të tjerë të KQV-së dhe vëzhguesve të pranishëm“ 

zevendësohen me fjalën  “të pranishmëve”. 

- Pika 3, në fund të fjalisë së parë fjalët “anëtarëve të KQV-së” zëvendësohen me fjalën “të 

pranishmëve”.  

 

Neni 40 

 

Neni 115, pika 1 ndryshohet si vijon: 

“1. KZAZ merr në dorëzim kutinë/kutitë e votimit me fletët e votimit dhe kutinë/kutitë me 

materialet zgjedhore në përputhje me mënyrën dhe procedurën e përcaktuar me akt normtaiv të 

KQZ-së.” 

 

Neni 41 

Në nenin 116 bëhen këto ndryshime: 

- Në pikën 5 fjalët “dhe anëtarët e Grupit të Numërimit nxjerrin” zëvendësohen me fjalën 

“nxjerr” dhe fjalët “i shpalosin fletët e votimit dhe i vendosin” zëvendësohet me fjalët “i shpalos 

fletët e votimit dhe i vendos”. 

- Në pikën 6 fjalët “ia bën të ditur shifrën anëtarëve të grupit dhe vëzhguesve të subjekteve 

zgjedhore” zëvendësohen me fjalët “ia bën të ditur shifrën të pranishmëve” dhe fjalët “ndonjë 

prej anëtarëve të Grupit të Numërimit” zëvendësohen me fjalët “ndonjë prej të pranishmëve”. 

 

Neni 42 

 

Në nenin 116/1 bëhen këto ndryshime: 

- Në shkronjën “ç” të pikës 4, fjalët “ia bën të ditur shifrën anëtarëve të Grupit të Numërimit dhe 

vëzhguesve të subjekteve zgjedhore” zëvendësohen me fjalët “ia bën të ditur shifrën të 

pranishmëve” dhe fjalët “ndonjë prej anëtarëve të Grupit të Numërimit” zëvendësohen me fjalët 

“ndonjë prej të pranishmëve”. 

- Në shkronjën “d” të pikës 4, fjalët “ia bën të ditur shifrënanëtarëve të Grupit të Numërimit” 

zëvendësohen me fjalët “ia bën të ditur shifrën të pranishmëve” dhe fjalët “ndonjë prej anëtarëve 

të Grupit të Numërimit” zëvendësohen me fjalët “ndonjë prej të pranishmëve”. 

 

Neni 43 

 

Në nenin 118 bëhen këto ndryshime: 

- Në fjalinë e parë të pikës 2, fjalët “u propozon për vlerësim anëtarëve të tjerë” zëvendësohen 

me fjalët “i propozon për vlerësim anëtarit tjetër”. 

- Në fjalinë e dytë të pikës 2, fjalët “anëtarëve të grupit të numërimit” zëvendësohen me fjalët “të 

pranishmëve”; 

- Dy fjalitë e fundit të pikës 2 ndryshohen si vijon:“Nëse personat e pranishëm në numërim janë 

dakord me vlerësimin e numëruesit të parë, fleta e votimit ndahet sipas vlerësimit dhe numëruesi 

i parë merr fletën tjetër të votimit. Nëse ndonjë prej të pranishmëve nuk është dakord me 

vlerësimin e numëruesit të parë, ky i fundit e vendos fletën e votimit të kundërshtuar në një vend 

të veçantë për fletët e votimit të kontestuara dhe vijon me fletën tjetër të votimit.”; 

- Në fjalinë e dytë të pikës 4, fjalët “ose çdo anëtar” zëvendësohen me fjalët “ose sekretari”; 

- Në pikën 6, fjalët “shifrën ia bën të ditur anëtarëve të Grupit të Numërimit dhe vëzhguesve të 

subjekteve zgjedhore” zëvendësohen me fjalët “shifrën ia bën të ditur të pranishmëve” dhe fjalët 

“ndonjë anëtar i Grupit të Numërimit” zëvendësohen me fjalët “ndonjë prej të pranishmëve”; 

- Në fjalinë e katërt të pikës6 fjalët “ose anëtari kundërshtues” zëvendësohen me fjalët “ose 

sekretari”. 

 

Neni 44 

 

Në nenin119 bëhen këto ndryshime: 

- Në pikën 1, fjalët “numëruesi i parë, së bashku me anëtarët e tjerë të Grupit të Numërimit, 

plotëson”, zëvendësohen nga fjalët “sekretari plotëson”; 

- Në pikën 2, fjalia “Kopje e tabelës së rezultateve i jepet çdo anëtari të Grupit të Numërimit dhe 

vëzhguesve të subjekteve zgjedhore.” zëvendësohet nga fjalia “Kopje e tabelës së rezultateve i 

jepet çdo të pranishmi, nëse e kërkon.” 

  

Neni 45 

 

Neni 122, nëpikën 3fjalia “Në rast të kundërt veprohet në përputhje me nenin 35 pika 5 të këtij 

Kodi.” shfuqizohet. 

 

Neni 46 

 

Në nenin 164, pika 2 riformulohet si vijon: 

“2.  Mandati i ndërprerë i kalon kandidatit vijues të listës së të njëjtës parti politike në zonën 

zgjedhore përkatëse. Kur vakanca i përket një mandati të fituar sipas pikës 6 të nenit 67 të këtij 

Kodi, ajo plotësohet nga kandidati i parë në listë i gjinisë përkatëse pavarësisht renditjes në listë. 

Emrat e tjerë të asaj gjinie ngjiten në listë duke marrë renditjen e kandidatit paraardhës të së 

njëjtës gjini. Në rast se emrat e gjinisë përkatëse kanë shteruar mandati i kalon kandatit të gjinisë 

përkatëse të partisë politike të koalicionit me herësin më të lartë. Ky proces zëvendësimi vijon 

duke garantuar përherë plotësimin e vakancës vetëm me kandidate të së njëjtës gjini. Në rastin e 

partisë politike që ka konkuruar e vetme në zgjedhje dhe kur vakanca nuk plotësohet nga gjinia 

më pak e përfaësuar atëherë partia politike ndërshkohet nga KQZ-ja me gjobë në shumën 2 

milion lekë”. 

 

Neni 47 

 

Pas nenit 166 shohet neni 166/1 me këtë përmbajtje: 

 

“Neni 166/1 

Ndërprerja e mandatit dhe zëvendësimi i vakancës në këshillat e bashkisë 

 

Mandati i ndërprerë në këshillat e bashkisë i kalon kandidatit vijues të listës së të njëjtës parti 

politike në zonën zgjedhore përkatëse. Kur vakanca i përket një mandati të fituar nga gjinia më 

pak e përfaqësuar, ajo plotësohet nga kandidati i parë në listë i gjinisë përkatëse pavarësisht 

renditjes në listë. Emrat e tjerë të asaj gjinie ngjiten në listë duke marrë renditjen e kandidatit 

paraardhës të së njëjtës gjini. Në rast se emrat e gjinisë përkatëse kanë shteruar mandati i kalon 

kandatit të gjinisë përkatëse të partisë politke të koalicionit me herësin më të lartë. Ky proces 

zëvendësimi vijon duke garantuar përherë plotësimin e vakancës vetëm me kandidatë të së 

njëjtës gjini.” 

 

Neni 48 

 

Neni 173 ndryshohet si vijon:  

“Neni 173 

Sanksione në lidhje me financimin e fushatës 

 

1. Shkelja e dispozitave për financimin e fushatës zgjedhore nga personi përgjegjës i financës së 

një partie politike dënohet me një gjobë nga 100 000  deri 200 000 lekë. 

2. Pengimi ose mosbashkëpunimi i subjektit zgjedhor me audituesin e KQZ-së dënohet me një 

gjobë nga 2 000 000 deri 3 000 000 lekë, si dhe me pezullim të financimit publik të partisë 

politike për deri në 5 vjet. 

3. Mosparaqitja e një raporti financiar për fushatën brenda afatit ligjor dënohet me një gjobë prej 

2 000 000 lekë. Paraqitja e raporteve në shkelje të formateve të standardizuara të miratuara nga 

KQZ-ja dënohet me gjobë prej 500 000 deri 1 000 000 lekë. 

4. Fondet jopublike të përftuara nga një parti politike, identiteti i dhuruesit të të cilave nuk dihet 

ose nuk përcaktohet qartësisht, transferohen në llogarinë e KQZ-së. Moskalimi çon në 

konfiskimin e fondeve të marra dhe në një gjobë të barabartë me shumën e fondeve të marra. 

5. Pranimi i fondeve private më vlerë më të madhe se 30 mijë lekë dhe kur transaksioni nuk është 

bërë përmes llogarive bankare dënohet me një gjobë të barabartë me shumën e dhuruar dhe  në 

kalimin e fondeve të marra për llogari të KQZ-së. [S

6. Pranimi i fondeve nga donatorë të ndaluar siç specifikohet në nenin 89.3 dënohet me kalimin e 

fondeve të marra për llogari të KQZ-së dhe me një gjobë të barabartë me dyfishin e shumës së 

fondeve të marra. 

7. Shkelja e kufirit maksimal të shpenzimeve nga një subjekt zgjedhor dënohet me një gjobë prej 

5 000 000 lekë ose me një gjobë të barabartë me shumën që ka kaluar kufirin, cilado që është më 

e lartë. 

 

Neni 49 

 

Neni 175 rifomulohet si vijon: 

“Neni 175 

Sanksionet për mosrespektim të barazisë gjinore 

 

Mospërmbushja nga subjekti zgjedhor i detyrimit të parashikuar në pikën 6 të nenit 67 të këtij 

Kodi pasjell refuzimin e listës shumëemërore për t‟u rregjistruar në KQZ ose sipas rastit për 

zgjedhjet vendore në KZAZ.” 

 

Neni 50 

 

Në nenin 178 shtohet pika 7 me këtë përmbajtje: 

“7.  Gjatë zbatimit të pikës 6 të këtij neni, KQZ-ja përpunon me qëllim nxjerrjen e 

informacionit të saktë statistikor të dhënat për pjesëmarrjen e gjinisë më pak të përfaqësuar në 

ditën e zgjedhjeve. Informacioni statistikor nxirret duke përpunuar listën e zgjedhëve të çdo 

qendre votimi në kushtet e anonimatit dhe duke repektuar kërkesat e legjislacionit në fuqi për 

mbrojtjen e të dhënave personale. Kushtet, procedura, ruajtja e anonimatit dhe kategoritë e 

informacioni statistikor që nxirret përcaktohet me vendim të KQZ-së. 

Pas këtij përpunimi lista e zgjedhësve për qendër votimi asgjesohet sipas mënyrës së përcaktuar 

nga KQZ-ja.” 

 

Neni 51 

 

Në nenin 184, pika 3 ndryshohet si vijon: 

“3. Ngarkohet KQZ-ja që brenda 30 ditësh nga hyrja në fuqi e këtij ligji, të miratojë aktet 

nënligjore për krijimin dhe funksionimin e Qendrës së Trainimeve të Administratorëve 

Zgjedhorë, si dhe të hapë procesin e aplikimeve për administrator zgjedhorë duke siguruar 

trainimin e tyre në kohë para datës së zhvillimit të zgjedhjeve vendore në vitin 2019.  

Këshilli i Ministrave brenda 30 ditësh nga hyrja në fuqi e këtij ligji i alokon KQZ-së fondet e 

nevojshme buxhetore për këtë qëllim, si dhe I siguron ambientet ku do të ushtrojë veprimtarinë 

Qendra e Trainimeve të Administratorëve Zgjedhorë.” 

 

Neni 52 

 

Ky ligj hyn në fuqi 15 ditë pas botimit në Fletoren Zyrtare. 

 

Kryetar  

Gramoz RUÇI 

